
Bod yn y byd 7
Mae ‘Masnach Deg’ (Fairtrade) yn gwarantu prisiau teg i gynhyrchwyr yn y Trydydd Byd.  Mae pob ffermwr yn cael pris teg am ei gnwd a hefyd cyflog bychan.

Mae’r ffermwyr bychain yma’n ffurfio grwpiau cydweithredol.  Mae cnydau’n cael eu prynu’n uniongyrchol oddi wrthyn nhw am bris sy wedi cael ei gytuno. Does dim dyn canol (middleman) i’w dalu, felly mae’r arian i gyd yn mynd i’r ffermwyr.

Mae Masnach Deg yn gwneud yn siwr bod gweithwyr yn ddiogel lle bynnag maen nhw’n gweithio – mewn ffatrioedd neu ar ystadau.  Mae’r cyflogau yn cael eu pennu yn ôl safonau llafur rhyngwladol a lleol.  Mae hawl gan y gweithwyr i ymuno ag undebau llafur ac i gael tai cyffyrddus.  Does yr un plentyn yn cael ei orfodi i weithio.

Ystyriwch am funud.  Rydyn ni’n cymryd yr holl bethau yma’n ganiataol yng Nghymru.  Pam? Achos bod y pethau yma wedi bodoli ers blynyddoedd lawer bellach. Ond os ydych chi’n gwybod tipyn bach am hanes byddwch chi wedi clywed am bobl fel yr Arglwydd Shaftesbury a William Wilberforce a frwydrodd yn erbyn caethwasiaeth a llafur plant ym Mhrydain.

Fe wnaethon nhw hyn am yr un rhesymau â Tearcraft a Tradecraft - am ei bod yn dweud yn y Beibl:

‘Dyma beth mae’r ARGLWYDD eisiau go iawn: i ti wneud beth sy’n gyfiawn, caru dangos ymroddiad i bobl eraill, a gofalu byw fel mae Duw am i ti fyw.’ (Micha 6:8 – beibl.net) 

(Gallwch ymweld â gwefan Fairtade yn www.fairtrade.org.uk)

Gweddïwn:

Arglwydd, diolch i ti am waith elusennau fel Tearfund ac am bobl fel yr Arglwydd Shaftesbury a William Wilberforce.  Helpa ni i dderbyn cyfrifoldeb am ein byd ni fel y gwnaethon nhw ac i chwilio yn y Beibl i weld beth rwyt ti’n ei ddweud am faterion fel hyn.  Amen

